
〈蒙俞允。今准上項指揮。仰見朝廷恩遇之意。一介么麽。尚復何言。竊念辭受進退。立身大節。苟或失宜。不惟於心不安。亦且必招謗議。古之仕者辭〉

〈尊居卑。辭冨居貧。進必以禮。退必以義。榦昨蒙改知和州。已嘗辭免。今復再知安慶。乃是辭卑居尊。辭貧居富。自離安慶已踰兩月。迎新送故。事體〉

〈已定。官吏百姓。各已解體。今乃驅去復還。進退之間。全無禮義。懷利以事上。枉已而直人。大節既虧。清議可畏。此榦雖感朝廷恩遇至於銘鏤肌骨。〉

〈然亦不忍以𡸁絶之年。自壞名節。將無以見師友於地下。欲望朝廷檢會榦兩次丐祠狀特賜敷奏。改畀祠禄。庶幾保全晚節。以畢餘生。實被大造〉

〈生成之賜。榦既被朝命。不敢自安。兼痼疾發動。不可支吾。除己一面起發前徃江池間就醫聽候指揮。五月六日三省同奉聖㫖不允。再辭依舊〉

〈兼知安慶府申省劄子照對。榦昨准省劄改知和州。令將安慶府職事交與以次官。赴制司禀議。至金陵已及兩月。制參以非其所長且元是外〉

〈郡遥領。不敢輙行供職。和州又以老病。若復易一郡。事緒更端。倍費區處。不敢祗赴。安慶府則已係解罷之人。既辭和州。若再適安慶。則是辭卑居〉

〈尊。辭貧居富。尤不可復徃。三者皆非置身之地。只得控告朝廷力上奉祠之請。謂必蒙俞允。今准省劄令依舊知安慶府。竊念幹禀資介僻。處分孤〉

〈危。平居無事。易遭謗議。若非朝廷曲加保全。何以自免。今既辭和州。復之安慶。人言必曰安慶藩府。故不肯舍。又曰包砌城壁。可希功賞。成命未頒。〉

〈人已籍籍。生平自守廉隅。不敢妄圖榮貴。今年幾七十。乃自䧟於寡廉鮮耻之地。朝廷愛護人物。當亦不忍使之至此。竊意朝論必以包砌城壁為〉

〈念。榦自未離安慶之前。已為區處造四百餘萬。城門已砌。城壕已開。防城器具已一面置造。同官既各分頭管幹。又選請寄居士人忠實可託者〉

〈十有二人。人分百二十丈。監視朝至暮歸如己私事。不過今秋須可畢工。朝廷所給錢米足可支遣。不須别作經營。若但付之權官。亦可不勞而辦。〉

〈况潜皖之勝。兩凖甲郡。又皆逰官名流之所欲得。政不必衰病無能之人。已嘗去官。又復再徃。蠅營狗苟。驅去復還。無補事功。徒取譏訕。兼榦一生〉

〈艱苦。既老尤衰。開禧丙寅徃來兵間因得奇疾。今若思慮稍過。痼疾又復。發動。形體支離。不堪從官。故敢不避斧鉞之誅。投誠造化。欲乞特為敷奏。〉

〈改畀祠禄。俾得歸老山林。實荷生成之賜。　辭依舊兼知安慶府申省劄子照對。榦昨准省劄再知安慶府。榦不避誅譴。乞改畀祠禄。仍以君命〉


〈之嚴。未敢退安田里。屬以痼疾發勤。前至江州就醫。今月十八日㨿安慶府差人賫到省劄一道。乃知螻蟻小臣。言詞拙訥。尚未足以感動天聽。竊〉

